                                      
Врз основа на член 22, став 1, точка 7 од Законот за локалната самоуправа („Службен весник на РМ“ бр.5/02, „Службен весник на РСМ“  бр. 202/24), член 11, став 1, алинеја 7 од Законот за социјалната заштита („Службен весник на РСМ“ бр.104/19, 146/19, 275/19, 302/20, 311/20, 163/21, 294/21, 99/22, 236/22, 65/23 и 192/25), Националната програма за развој на социјалната заштита 2022-2032 („Службен весник на РСМ“ бр.237/22), Социјален план на општина Куманово 2023-2026, Измена и дополнување на социјалниот план на Општина Куманово за 2023-2026 година како и член 66 од Статутот на Општина Куманово-пречистен текст („Службен гласник на Општина Куманово“ бр.15/21), Советот на Општина Куманово на седницата одржана на 29 декември 2025година, донесе 

Согласно член 6 став 3 од Законот за социјална заштита („Службен весник на РСМ“ бр. 104/19, 146/19, 275/19, 302/20, 311/20, 163/21, 294/21, 99/22, 236/22, 65/23 и 192/25), носители на системот на социјална заштита се Републиката и општините, секоја во рамките на своите законски утврдени надлежности.
Во согласност со член 11 став 1 алинеа 7 од наведениот закон, општините се задолжени да донесуваат годишни програми за задоволување на потребите на граѓаните во областа на социјалната заштита, во кои се утврдуваат активностите и средствата потребни за нивна реализација. Годишните програми се изготвуваат врз основа на Социјалниот план на општината, донесен од Општинскиот совет за социјална заштита, и мора да бидат усогласени со Националната програма за развој на социјалната заштита 2022–2032 година. Пред нивно усвојување, истите се доставуваат до Министерството ради обезбедување мислење.
Социјалниот план на општина Куманово за периодот 2023–2026 година (бр. 43-980/35 од 13.12.2023 година) е изменет и дополнет со соодветни мерки и активности кои произлегуваат од Извештајот за социјално мапирање (бр. 43-10200/1 од 10.10.2024 година). Важноста на планот истекува на 31.12.2025 година. Во текот на 2026 година, новиот состав на Општинскиот совет за социјална заштита ќе има обврска да изготви и донесе нов Социјален план за периодот 2026–2030 година.
Владата на Република Северна Македонија ја има донесено Националната програма за развој на социјалната заштита 2022–2032 („Службен весник на РСМ“ бр. 237/22), со која се утврдуваат стратешките цели, приоритетите и насоките за развој на системот на социјална заштита, како и мерките на активна социјална политика на среден и долг рок.
Локалната самоуправа ги остварува своите надлежности и согласно други релевантни закони и подзаконски акти, меѓу кои:
1. Законот за локална самоуправа („Службен весник на РМ“ бр. 5/2002);
2. Закон за социјална заштита;
3. Статутот на општина Куманово;
4. Законот за социјална сигурност за старите лица („Службен весник на РСМ“ бр. 104/2019);
5. Законот за заштита на децата („Службен весник на РСМ“ бр. 146/2019);
6. Законот за семејство („Службен весник на РМ“ бр. 153/2014);
7. Законот за превенција, спречување и заштита од семејно насилство;
8. Национални програми и други соодветни закони и акти


· Каков  е  карактерот  на  социјалната  политика  врз  која  е  базирана  оваа  Програма? 
Програмата се заснова на современи принципи на социјална политика насочени кон заштита и поддршка на граѓаните кои, поради различни околности, се наоѓаат во положба на социјален ризик. Во нејзината основа е инкорпориран реформскиот процес во системот на социјална заштита започнат во 2019 година со донесувањето на Законот за социјална заштита, при што особено се нагласува улогата на локалната самоуправа во развојот, унапредувањето и диверзификацијата на социјалните услуги.
Клучен елемент е воспоставувањето на функционално вмрежување и координација меѓу институциите, граѓанското општество и локалната заедница, со цел обезбедување интегрирани и достапни услуги за корисниците. Програмата предвидува и силно превентивно делување насочено кон навремено препознавање, идентификација и спречување на повторна појава на социјални проблеми.
Програмата за развој на социјалната заштита на општина Куманово е целосно усогласена со:
· Социјалниот план на општина Куманово 2023–2026 година,
· Измените и дополнувањата на Социјалниот план 2023–2026,
· Националната програма за развој на социјалната заштита 2022–2032 година,
и ги следи стратешките насоки, приоритети и развојни цели утврдени со овие документи.
· Визија
Да се воспостави одржлив, транспарентен и инклузивен систем на социјална заштита на локално ниво, заснован на принципите на еднаквост, достапност и правичност, кој обезбедува навремена, професионална и интегрирана поддршка за сите граѓани. Локалната самоуправа да се развие во модерна и институционално зајакната средина која активно ги препознава социјалните потреби, превентивно делува и создава услови за социјално закрепнување, економско зајакнување и целосно учество на секој поединец во заедницата.
Визијата е да се гради локален систем што функционира на принцип на партнерство помеѓу институциите, граѓанскиот сектор и заедницата, користејќи дигитални, иновативни и докажано ефективни практики за подобрување на благосостојбата и намалување на социјалните ризици. На тој начин, општината да стане пример за општествен модел во кој секој граѓанин има можност да живее достоинствено, безбедно и активно да придонесува во развојот на заедницата.
· Мисија
Мисијата на локалниот систем на социјална заштита е да обезбеди сеопфатни, навремени и достапни услуги насочени кон унапредување на квалитетот на живот на сите граѓани, со особен фокус на ранливите, маргинализираните и социјално загрозените групи. Локалната самоуправа има за цел да развива и спроведува ефикасни мерки за социјална превенција, рана интервенција и поддршка, со што ќе се овозможи намалување на социјалните ризици и поттикнување на социјална стабилност во заедницата.
Мисијата опфаќа и активно создавање простор за партнерство меѓу институциите, граѓанскиот сектор, деловната заедница и граѓаните, со цел иницирање иновативни решенија, развивање локални услуги засновани на реални потреби и обезбедување континуирана поддршка за индивидуално и семејно јакнење.
Преку развој на професионални услуги, интегрирани пристапи и зголемена отпорност на локалниот систем, социјалната заштита да стане столб на една правична, инклузивна и солидарна локална заедница во која секој човек има можност за достоинствен живот, личен развој и активно учество во општествениот тек.
· Институционална рамка
Социјалната заштита претставува дејност од јавен интерес, реализирана преку мерки, активности, програми и политики кои обезбедуваат заштита од социјални ризици, превенција и надминување на социјалните проблеми кои негативно влијаат врз добросостојбата на граѓаните. Основните цели на социјалната заштита се:
· обезбедување и унапредување на социјалната сигурност на граѓаните,
· спречување на социјалната исклученост,
· подобрување на квалитетот на животот на граѓаните,
· зајакнување на капацитетите на граѓаните за водење независен, активен и продуктивен живот.
Општина Куманово повеќе од една деценија обезбедува локална социјална заштита, посветена на граѓаните кои се изложени на ризици од сиромаштија, болест, социјална исклученост и други социјални ризици со последици врз нивната добросостојба. Основата за обезбедување на локална социјална заштита беше поставена со Програмата за организирање и обезбедување на социјална заштита, донесена од Советот на Општина Куманово на 08.07.2010 година. Од тогаш, Одделението за социјална заштита, заштита на децата и здравствена заштита при Секторот за култура, спорт, социјална заштита, заштита на децата и здравствена заштита континуирано креира, организира и спроведува активности и мерки предвидени во сите последователни програми за развој на социјалната заштита.
Со Програмата за развој на социјална заштита за 2026 година, општина Куманово се стреми кон:
· Намалување на сиромаштијата и социјалната исклученост, со посебен акцент на ранливите групи граѓани;
· Унапредување на квалитетот на животот на граѓаните преку развој и модернизација на локалните социјални услуги, со фокус на нивната достапност, квалитет и инклузивност;
· Зајакнување на капацитетите на граѓаните за водење независен, активен и продуктивен живот;
· Превенција и рана интервенција при појава на социјални ризици, со цел навремено откривање и ублажување на последиците од социјални проблеми;
· Обезбедување поддршка и инклузивност за сите ранливи категории, со посебен акцент на родовата еднаквост, лица со инвалидитет, деца, стари лица и други групи изложени на социјални ризици;
· Промоција на социјална солидарност и заедничка одговорност, поттикнувајќи вклучување на граѓаните, невладиниот сектор и институциите во развојот и имплементацијата на социјалната заштита на локално ниво.
Програмата се заснова на резултатите од Социјалниот план на општина Куманово (2023-2026), како и на неговите измени и дополнувања, усвоени од Општинскиот совет за социјална заштита по претходно извршено социјално мапирање на потребите и предизвиците со кои се соочуваат граѓаните. Социјалното мапирање беше спроведено со поддршка на ГИЗ, НАЛАС и ЗЕЛС, според методологија утврдена од Германското друштво за меѓународна соработка (ГИЗ), со водечка ориентација кон АГЕНДАТА 2030, Целите за одржлив развој и принципот „Никого не оставај зад себе“.
Општина Куманово користи законска можност за утврдување на дополнителни права и услуги во областа на социјалната заштита, надвор од минималните стандарди предвидени со Законот за социјална заштита. Во таа насока, локалната самоуправа разви и спроведува бројни локално социјални услуги, мерки и активности- кои се прилагодени на потребите на граѓаните.
Програмата за 2026 година вклучува и континуирани активности и проекти започнати во претходните години, чие спроведување ќе продолжи во 2026 година. Особено внимание се посветува на одржување на родовата еднаквост и обезбедување на социјална инклузивност за сите ранливи групи, преку директни мерки, активности и услуги кои придонесуваат за намалување на нееднаквостите.
Следењето на реализацијата на Програмата ќе се врши од страна на раководните лица при Секторот за култура, спорт, социјална заштита, заштита на децата и здравствена заштита, а годишниот извештај ќе биде доставен до Советот на Општина Куманово.
Граѓаните ќе бидат континуирано информирани за сите активности и мерки преку локалните медиуми, веб-страницата на Општина Куманово и официјалниот Facebook профил. Финансиските средства за реализација на Програмата во прв ред ќе се обезбедат од Буџетот на Општина Куманово, а дополнително се предвидува поддршка и од други донатори.



	I. Мерки за обезбедување и развој на социјална заштита на општина Куманово за 2026 година



	1. Продолжување и продлабочување на процесот на обезбедување и унапредување на социјалната заштита во Општина Куманово 
Продолжување и продлабочување на процесот на обезбедување и унапредување на социјалната заштита во Општина Куманово е основна цел која се реализира преку Одделението за социјална заштита, заштита на деца и здравствена заштита; како и преку континуирано обезбедување на финансиски средства преку Буџетот на Општината, на со закон создадената надлежност на Општината (покрај Републиката) да биде носител на социјалната заштита и да обезбедува вршење на социјалната заштита во рамките на правата и должностите утврдени со Уставот на Република Северна Македонија како и да утврдуваат и финансираат и други права и социјални услуги за социјална заштита во поголем обем.
Носители: Општина Куманово во соработка со  локални и државни чинители
Целна група: Социјално ранливи категории и маргинализирани групи граѓани кои живеат на територија на општина Куманово
Временска рамка: јануари-декември 2026 година  
Потребни ресурси: Човечки/Финансиски (Буџет на Општината/Други фондови)

	2. Продолжување и продлабочување на соработката на Општината со релевантните чинителите од областа на социјалната заштита
Општина Куманово ќе се стреми да ја унапреди соработката со Министерството за социјална политика, демографија и млади на РСМ, Завод за социјални дејности, ЈУМ Центар за социјална работа Куманово, АВРСМ Центар за вработување Куманово, Фонд за пензиско и инвалидско осигурување и други чинители, преку сите форми и начини на соработка.
Институционална размена на искуства, податоци и информации за ризичните категории на граѓани, проблемите со кои тие се среќаваат и начините за подобрување на нивната состојба. Организирање на заеднички состаноци, трибини и работилници со цел унапредување на социјалната заштита на локално ниво.
Носители: Општина Куманово, Министерство за социјална политика, демографија и млади, ЈУМЗСД, ЈУМЦСР Куманово, АВРСМ Центар за вработување Куманово, Бизнис сектор, ЛЕС (Локален социо-економски совет на општина Куманово), (ОССЗ) Општински совет за социјална заштита, Народен правобранител  и др. 
Целна група: Социјално ранливи категории и маргинализирани групи граѓани кои живеат на територија на општина Куманово
Временска рамка: јануари-декември 2026 година  
Потребни ресурси: Човечки

	3.  Продолжување и продлабочување на соработката на Општината со невладини организации/граѓанските здруженија на територија на општината и надвор од неа
 Унапредувањето на соработката е со цел активно вклучување на невладиниот сектор во процесот на донесување на одлуки од интерес на граѓаните на општината. Можност за нивно вклучување во процесот на социјална заштита како лиценцирани даватели на социјални услуги на локално ниво. Размена на податоци од мапирање со невладиниот сектор за потребите и проблемите на целните групи со коишто работат и за областа за којашто се специјализирани. Заедничко учество на јавни повици од областа на социјалната заштита.
Носители: Сите здруженија на граѓани регистрирани на територија на општина Куманово и надвор од неа, коишто се регистрирани од областа на социјална заштита, хуманитарна работа, детска заштита и слично 
Целна група: Социјално ранливи категории и маргинализирани групи граѓани кои живеат на територија на општина Куманово
Временска рамка: јануари-декември 2026 година 
Потребни ресурси: Човечки

	4. Функционирање на Општинскиот совет за социјална заштита на општина Куманово (ОССЗ) 
Спроведување на редовните активности на ОССЗ на општина Куманово преку континуирани средби, работни состаноци и изготвување на нов Социјален план на Општина Куманово 2026-2030 година. Размена на информации и податоци помеѓу новите членовите кои што ќе бидат именувани, на истиот со цел унапредување на социјалната заштита преку воведување и развој на нови мерки, социјални услуги и активности во Социјалниот план кои подоцна ќе бидат преточени во локална програма за социјална заштита. 
Носители: Членови на Општинскиот совет за социјална заштита
Целна група: Социјално ранливи категории и маргинализирани групи граѓани кои живеат на територија на општина Куманово
Временска рамка: јануари-декември 2026 година
Потребни ресурси: Човечки

	5. Информирање и следење на работата на Советот за социјална заштита на североисточен плански регион
Центарот за развој на североисточен плански регион беше иницијатор за формирање на Советот за социјална заштита на североисточниот плански регион во којшто членуваат градоначалниците на општините и директорите на Центрите за социјална работа. Општина Куманово преку Одделението за социјална заштита, заштита на децата и здравствена заштита и Општинскиот совет за социјална заштита, планира континуирано да се информира за работата на оваа тело како и да дава предлози за развој на регионални социјални услуги согласно потребите на локалните заедници во североисточниот плански регион.
Носители: Членови на Советот за социјална заштита на североисточен плански регион, општинска администрација (Одделение за социјална заштита, заштита на децата и здравствена заштита), членови на Општински совет за социјална заштита на општина Куманово.
Целна група: Социјално ранливи категории и маргинализирани групи граѓани кои живеат на територија на општина Куманово
Временска рамка: јануари-декември 2026 година
Потребни ресурси: Човечки

	6. Стручно усовршување и обука на административните службеници вработени во Одделението од аспект на специфичноста на материјата од областа на социјалната заштита
Учество на обуки за професионално усовршување од страна на административните работници во Одделението за социјална заштита, заштита на децата и здравствена заштита организирани од страна на општината или други државни, локални чинители како и граѓански здруженија и меѓународни организации.
Носители: Општина Куманово, МТСП, ЗСД, НВО, ЗЕЛС, граѓански организации и други
Целна група: Вработени административни службеници во Одделението за социјална заштита, заштита на децата и здравствена заштита
Временска рамка: јануари-декември 2026 година
Потребни ресурси: Човечки 
                                                                                                             

	7. Субвенционирање на трошоци за комунални услуги ( вода за пиење и депонирање на смет)
Општина Куманово врши субвенционирање на трошоци за комунални услуги (вода за пиење и депонирање на смет) за лица кои се наоѓаат во социјален ризик, односно до 900 денари ќе изнесува субвенцијата за вода за пиење, а до 400 денари ќе изнесува субвенцијата за депонирање на смет.
Условите и начинот на спроведување на постапката за субвенционирање на трошоците за комунални услуги ќе бидат пропишани во Правилникот за утврдување на постапка за субвенционирање на трошоци за комунални услуги.
Носители: Општина Куманово, ЈП „Чистота и зеленило“ Куманово и ЈП „ Водовод“ Куманово
Целна група: Граѓани кои се наоѓаат во состојба на социјален ризик 
Временска рамка: јануари-декември 2026 година
Потребни ресурси: Човечки и Финансиски (општински буџетски средства) 
Со оваа мерка предвидено е да се опфатат лица/семејства до искористување на средствата обезбедени од страна на Буџетот на Општина Куманово.
	[bookmark: _Hlk152063832]Висина на средства од Буџет на Општина Куманово 7 000 000 денари




	8. Обезбедување на помош за домување 
Општина Куманово обезбедува право на помош за домување на лица/семејства - корисници  на гарантирана минимална помош (ГМП) во ЈУ Меѓуопштинскиот Центар за социјална работа Куманово, материјално и станбено необезбедени, согласно надлежноста која произлегува од  член 57, став 2, точка 1 од Законот од социјална заштита, како и член 22, став 1, точка 7 од Законот за локална самоуправа; корисници на социјална сигурност на стари лица како и жртви на семејно насилство. 
Општината започна со реализација на оваа мерка во 2020 година а истата мерка планира да ја спроведе и во текот 2026 година.
Обезбедувањето на помош за домување ќе се реализира преку мерката:
- Субвенционирање на трошоци за кирија во износ до 6000 денари на месечно ниво во зависност од договорниот износ за кирија на корисникот на оваа право. 
- Периодот на користење на мерката и условите за остварување на оваа право дополнително ќе бидат утврдени во Правилникот за утврдување на постапка за обезбедување на помош за домување за 2026 година.
Носители: Општина Куманово
Целна група: Материјално и станбено необезбедени корисници  на гарантирана минимална помош (ГМП), жртви на семејно насилство, корисници на социјална сигурност на стари лица 
Временска рамка: јануари-декември 2026 година
Потребни ресурси- човечки (вработени во Одделение за социјална заштита, заштита на децата и здравствена заштита) и финансиски (општински буџетски средства)
За оваа намена од страна на Буџетот на Општина Куманово предвидени се финансиски средства а со истата ќе бидат опфатени горенаведените корисници на правото, односно до искористување на предвидените средства. 

	Висина на средства од Буџет на Општина Куманово:   600 000 денари




	9. Еднократна парична помош 
Општина Куманово ја обезбедува мерката за доделување на еднократна парична помош на лица/семејства кои се нашле во состојба на социјален ризик. Мерката е воспоставена согласно член 11, став 1, точка 2 од Законот за социјална заштита според кој Општината може да донесе одлуки за утврдување на права и услуги во поголем обем од обемот на права и услуги утврдени со законот а водејќи се согласно потребите на своите граѓани. 
Условите и начинот на спроведување на постапката за доделување на еднократна парична помош ќе бидат пропишани во Правилникот за утврдување на постапка за остварување на право на еднократна парична помош за 2026 година.
Во оваа мерка е опфатена и интервентна еднократна парична помош на жртви на семејно и родово базирано насилство во висина до 20 000 денари, а условите и начинот за остварување на оваа право ќе биде дополнително утврдено со горенаведениот Правилник.
Носители: Општина Куманово
Целна група: Лица кои се наоѓаат во социјален ризик
Временска рамка: јануари-декември 2026 година
Потребни ресурси- човечки (вработени во Одделение за социјална заштита, заштита на децата и здравствена заштита) и финансиски (општински буџетски средства)
За оваа намена од страна на Буџетот на Општина Куманово предвидени се финансиски средства.   
	
	[bookmark: _Hlk152067637]Висина на средства од Буџет на Општина Куманово:   1 500 000 денари




	10. Ослободување од партиципација на деца од еднородителски семејства и деца Роми на територија на општина Куманово на возраст од 0-10 години за посетување на ЈОУ Детска градинка „Ангел Шајче“ Куманово за тековната 2026 година
Оваа мерка, Општина Куманово ја воведе во 2024 година за прв пат а истата ќе продолжи и во текот на 2026 година со цел:
· да се поттикне и промовира значењето на предучилишното воспитание од најмала возраст;
· да се обезбеди поддршка на семејствата кои се наоѓаат во социјален ризик;
· да се унапреди родовата еднаквост, овозможувајќи на мајките од еднородителски семејства да учествуваат на пазарот на труд без пречки поврзани со грижата за децата;
· да се превенира сиромаштијата и социјалната исклученост меѓу ранливите групи.
 Освен децата вклучени во предучилишното образование во оваа мерка ќе бидат опфатени и децата кои во градинката „Ангел Шајче“ одат во целодневен престој. Условите и начинот за спроведување на постапката за ослободување од партиципација на деца од еднородителски семејства и деца Роми на територија на општина Куманово на возраст од 0-10 години за посетување на ЈОУ Детска градинка „Ангел Шајче“ Куманово за тековната 2026 година, ќе бидат пропишани во Правилникот за утврдување на постапка за ослободување од партиципација на деца од еднородителски семејства и деца Роми за посетување на ЈОУ Детска градинка „Ангел Шајче“ Куманово.
Носители: ЈОУДГ „Ангел Шајче“ Куманово и Општина Куманово
Целна група: Еднородителски семејства и деца Роми 
Временска рамка: За тековната 2026 година
Потребни ресурси: Човечки и финансиски (од општински буџетски средства)
За оваа намена од страна на Буџетот на Општина Куманово предвидени се финансиски средства а со истата ќе бидат опфатени горенаведените корисници на правото, односно до искористување на предвидените средства.

	Висина на средства од Буџет на Општина Куманово:   894 000 денари




	11. Народна кујна за лица кои се наоѓаат под најголем социјален ризик
Преку оваа мерка се обезбедува топол оброк за лица коишто се наоѓаат под најголем социјален ризик,. Условите и начинот за остварување на правото на користење на Народната кујна ќе бидат утврдени во Правилникот за утврдување на постапка за користење на правото на народна кујна за 2026 година.
Носители: Општина Куманово, ЈУМ Центар за социјална работа Куманово, Јавни установи и други
Целна група: Лица кои се наоѓаат под најголем социјален ризик
Временска рамка: За тековната 2026 година
Потребни ресурси: Човечки и финансиски (од општински буџетски средства)
За оваа намена од страна на Буџетот на Општина Куманово предвидени се финансиски средства а со истата ќе бидат опфатени горенаведените корисници на правото, односно до искористување на предвидените средства.

	Висина на средства од Буџет на Општина Куманово:  4 000 000 денари




	12. Повластено користење на паркинг услуги на јавните паркиралишта и јавните површини наменети за паркирање со кои стопанисува ЈП „Куманово-паркинг“ Куманово од страна на лица со попреченост за 2026 година
Мерката за повластено користење на паркинг услуга го опфаќа правото на годишна претплата за користење на сите јавни паркиралишта и јавни површини наменети за паркирање по повластена/субвенционирана цена за лицата со попреченост.
Условите и начинот за спроведување на постапката за повластено користење на паркинг услуга од страна на лицата со попреченост за 2026 година, ќе бидат пропишани во Правилникот за утврдување на постапка за повластено користење на паркинг услуги на јавните паркиралишта и јавните површини наменети за паркирање со кои стопанисува ЈП „Куманово-Паркинг“ Куманово од страна на лицата со попреченост за 2026 година.
Носители: Општина Куманово, ЈП „Куманово-Паркинг“ Куманово
Целна група: Лица со попреченост
Временска рамка: Тековната 2026 година
Потребни ресурси: Човечки и финансиски од Буџетот на Општина Куманово

	Висина на средства од Буџет на Општина Куманово:   4 000 000 денари




	13. Финансиска поддршка за вршење работи од социјална заштита на здруженија 
Општина Куманово, заради обезбедување на социјална заштита во рамките на правата и должностите утврдени со Уставот на Република Северна Македонија како и согласно член 11, став 1, алинеја 9 од Законот за социјална заштита, дава финансиски средства за вршење работи од социјална заштита на здруженија на територија на општина Куманово и склучуваат управни договори со истите, со цел развој на социјални услуги на локално ниво.
Врз основа на приоритетите кои произлегуваат од Социјалниот план на општина Куманово 2023-2026, како и измената и дополнувањето на Социјалниот план на општина Куманово за 2023-2026 година, Општината утврди дека во локалната заедница сеуште стои потребата од развој на социјални услуги пропишани во Законот за социјална заштита а како приоритетна социјалната услуга е „Живеење со поддршка“ за лица со попреченост.
Финансиска поддршка за воспоставување, развој и унапредување на социјални услуги на локално ниво, ќе се врши преку објавување на јавен повик за вршење работи од областа на социјалната заштита од страна на Општина Куманово а условите, критериумите и начинот за реализација на оваа мерка ќе бидат уредени согласно Правилникот за финансиска поддршка за вршење на работи од социјална заштита на здруженија на територија на општина Куманово за 2026 година.
Носители: Општина Куманово, Здруженија на граѓани 
Целна група: Лица во ризик, маргинализирани групи на граѓани
Временска рамка: Континуирано во текот на 2026 година
Потребни ресурси: Човечки и финансиски ( од Буџетот на општината)
За оваа намена предвидени се финансиски средства од страна на Буџетот на Општина Куманово.
            
	Висина на средства од Буџет на Општина Куманово:  3 000 000 денари




	14. Организирање на превентивни кампањи, трибини, работилници, проекти, фокус групи како и промотивен/превентивен материјал за подигнување на јавната свест на граѓаните од областа на социјалната заштита и детска заштита
Превентивното делување е од исклучителна важност за спречување на појава на социјални ризици и проблеми, кои го намалуваат квалитетот на животот на граѓаните. За остварување на социјалната превенција, се преземаат низа  мерки и активности за заштита од социјални ризици, спречување на појава на социјални проблеми кај граѓанинот, семејството или група на население како и ублажување на штетните последици од настанатите социјални проблеми на граѓаните.
Организирањето на овие превентивни мерки за заштита од социјални ризици, спречување на социјални проблеми како и ублажување на штетните последици од појавата на истите ќе бидат спроведени самостојно од страна на Општина Куманово како и во соработка со партнер здруженија кои се специјализирани за работа со одредени социјално загрозени/маргинализирани целни групи.
Сите активности и мерки кои ќе бидат преземени во однос на превентивното делување на Општина Куманово заради намалување на социјалните ризици и социјалните проблеми ќе бидат утврдени во Правилникот за организирање на превентивни мерки и активности во областа на социјалната и детската заштита.   
Носители: Општина Куманово, здруженија на граѓани, државни и локални институции и слично.
Целна група: Социјално ранливи категории и маргинализирани групи граѓани кои живеат на територија на општина а кои се наоѓаат под најголем социјален ризик
Временска рамка:  Континуирано во текот на 2026 година
Потребни ресурси: Човечки (општинска администрација) и финансиски ресурси обезбедени од страна на Општина Куманово или други партнер-субјекти.
За оваа намена предвидени се финансиски средства од страна на Буџетот на Општина Куманово.

	Висина на средства од Буџет на Општина Куманово:  500 000 денари




	15. Пилотирање на нова мерка „Зелена социјална работа“
Воведување на мерката „Зелена социјална работа“ како современ и иновативен пристап во социјалниот систем што ги поврзува социјалната заштита, младинската работа и заштитата на животната средина.
Вклучувањето на Општина Куманово во пилотирањето на оваа мерка е предвидено со потпишување на Меморандум за соработка со релевантни партнерски организации со што општината ќе стане дел од спроведувањето на Проектот ЗЗЗ – „Заеднички за зелено застапување за заштита на животната средина кој има за цел воведување на еколошките или “зелените” перспективи во професионалната социјална и младинска работа, како и придонес кон изградба на инклузивно, отпорно и демократско општество за сите. Проектот е координиран од Центарот за младински активизам ЦМА КРИК и се спроведува во партнерство со Здружение Центар за социјални иницијативи НАДЕЖ-Скопје и Здружение на социјални работници на РМ , со поддршка на Швајцарската влада преку Цивика Мобилитас.
Тоа е релативно нов концепт, особено кај нас, кој ја нагласува важноста на природната средина за квалитет на живот на секој човек.
Преку проектот ќе бидат спроведени локални иницијативи за заштита на животната средина, подигање на јавната свест и ублажување на негативните ефекти од климатските промени.
Носители: Општина Куманово, Здружение на социјални работници на РМ, ЈУМ Центар за социјална работа Куманово како и државни и локални институции (како партнери).
Целна група: Социјално ранливи категории и маргинализирани групи граѓани кои живеат на територија на општина а кои се изложени на зголемен социјален ризик
Временска рамка:  Континуирано во текот на 2026 година
Потребни ресурси: Човечки ресурси (општинска администрација) и финансиски ресурси обезбедени од страна на Општина Куманово или други партнер-субјекти.
За оваа намена предвидени се финансиски средства од страна на Буџетот на Општина Куманово како и финансиски средства обезбедени од Проектот.
	Висина на средства од Буџет на Општина Куманово:  50 000 денари




	16. Активностите на Мултидисциплинарниот тим за постапување со деца на улица во општина Куманово
Согласно член 22 точка 7 од Законот за локална самоуправа, една од надлежностите на Општината во областа на социјалната заштита и заштита на децата е грижата за  децата на улица. Тоа се деца коишто живеат со своите семејства, но во голема мера се запоставени, исклучени од образовниот процес, подложни на економска и сексуална експлоатација, деца кои злоупотребуваат психотропни супстанции како и занемарени деца.
Заради понатамошно спроведување на надлежностите, а со намера за поинтензивно работење во оваа насока  во 2026 година планирано е да се изработи Локален акционен план за заштита на деца на улица во општина Куманово 2026 година, чиишто активности ќе бидат спроведени од страна на Мултидисциплинарниот тим составен од преставници на Одделението за социјална заштита, заштита на децата и здравствена заштита при Општина Куманово, Одделението за семејно насилство и деца на улица при ЈУМЦСР-Куманово и Одделението за општ криминал и Одделението за превенција при СВР-Куманово согласно Протоколот за постапување.
Целта на активностите и мерките ќе бидат насочени кон намалување на бројот на децата на улица, како и превенција од детско питачење, малолетничка деликвенција, трговија со луѓе, економска експлоатација на деца и слично.
Носители: Општина Куманово, ЈУМЦСР-Куманово и МВР-СВР Куманово како и други релевантни чинители (здруженија и слично).
Целна група: деца на улица во општина Куманово
Временска рамка: Континуирано во текот на 2026 година
Потребни ресурси: Човечки (членови на Мултидисциплинарниот тим)
За оваа намена не се предвидени средства од страна на Буџетот на Општина Куманово.








	[bookmark: _Hlk150867802] II. Финансиска рамка за реализација на Програмата за социјална заштита на општина Куманово за 2026 година



	
	Социјална мерка/активност
	Издвоени финансиски средства (во денари)
	Буџет

	2.
	Субвенционирање на трошоци за комунални услуги ( вода за пиење и депонирање на смет)

	7 000 000
	Општина Куманово

	3.
	Обезбедување на помош за домување

	
600 000
	Општина Куманово

	4.
	Еднократна парична помош

	
1 500 000
	Општина Куманово

	5.
	Ослободување од партиципација на деца од еднородителски семејства и деца роми на територија на општина Куманово на возраст од 0-10 години за посетување на ЈОУ Детска градинка „Ангел Шајче“ Куманово за тековната 2026 година

	
894  000
	Општина Куманово

	6.
	Народна кујна за лица кои се наоѓаат под најголем социјален ризик

	            4 000 000
	Општина Куманово

	7.
	Повластено користење на паркинг услуги на јавните паркиралишта и јавните површини наменети за паркирање со кои стопанисува ЈП „Куманово-паркинг“ Куманово од страна на лица со попреченост за 2026 година

	4 000 000
	Општина Куманово

	8.
	Финансиска поддршка за вршење работи од социјална заштита на здруженија

	3 000 000

	Општина Куманово

	9.
	Организирање на превентивни кампањи, трибини, работилници, проекти, фокус групи како и промотивен/превентивен материјал за подигнување на јавната свест на граѓаните од областа на социјална заштита и детска заштита

	500 000


	
Општина Куманово

	10.
	Пилотирање на нова мерка „Зелена социјална работа“

	50 000
	Општина Куманово

	
                                                                     ВКУПНО 
	21 544 000
	Општина Куманово



	    III. Преодни и завршни одредби 



Програмата влегува во сила со денот на објавувањето во „Службен гласник на Општина Куманово“.


 Бр. 09 – 15303/46                                                                                                                                                                   Совет на Општина Куманово
29 декември2025 година                                                                                                                                                                    Претседател,
Куманово                                                                                                                                                                                             Ивана Ѓорѓиевска

